
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 37

L-Erbgħa, 12 ta’ Ottubru, 2011

Il-Kumitat iltaqa' fil-Palazz, il-Belt Valletta, fis-7:20 p.m.

MINUTI

Il-Minuti ta’ Laqgħa Nru. 36 li saret fil-15 ta’ Ġunju 2011 ġew konfermati.
REPORT BY THE AUDITOR GENERAL  - ENEMALTA CORPORATION TENDER FOR GENERATING CAPACITY (GN/DPS 8/2006) – DISKUSSJONI DWAR IS-SMIEGĦ TAX-XHIEDA MILL-KUMITAT.
THE CHAIRMAN (Onor. Charles Mangion): Insellmilkom. Il-laqgħa tal-lejla hija waħda proċedurali u ma naħsibx li għandha tieħu xi tul ta’ ħin partikolari. Primarjament infakkar li kien hemm talba minn dan il-Kumitat sabiex ikollna linji gwida min-naħa tal-Kumitat Permanenti dwar ix-Xogħol tal-Kamra dwar kif għandu jiġi trattat il-proċess tas-smiegħ tax-xhieda fil-każ tal-BWSC.  Effettivament dawn il-linji gwida ntbagħtu lil dan il-Kumitat, ġew iċċirkolati lill-Membri kollha u naħseb li huma estiżi biżżejjed u jkopru u jħarsu lil kull individwu. Primarjament dawn ir-regolamenti jissottolinjaw il-bżonn li kull xhud ikun imħares minn xi xhieda li tista’ tinkriminah. Jien kont se nissuġġerixxi li meta nibagħtu għax-xhieda - li dan il-Kumitat għad irid jiddentifika min huma wara li jkun hemm qbil fil-Kumitat – ninfurmawhom, fin-nota li tintbagħat lilhom, li jekk ikunu jridu jistgħu jkunu assistiti mill-avukat tagħhom.

ONOR. AUSTIN GATT (Ministru għall-Infrastruttura, Trasport u Komunikazzjoni): Nistgħu nibagħtulhom kopja tal-istess linji gwida ħalli ma noqogħdux ninterpretawhom aħna. 

THE CHAIRMAN: Mela nistgħu nibagħtulhom il-guidelines li jissuġġerixxu li kull xhud jista’ jkun assistit b’avukat ħalli kulħadd ikun infurmat x’inhuma d-drittijiet tiegħu accordingly. 

Mela qbilna fuq kif għandu jitmexxa l-proċess tas-smiegħ tax-xhieda u kif dawn għandhom ikunu avżati għal-laqgħat li għad iridu jiġu ffissati. 

It-tieni punt huwa biex nippruvaw niffissaw timetable għal dawn il-laqgħat fejn se jitilgħu x-xhieda. Jien kont se nissuġġerixxi, biex niżbrigaw ix-xogħol, li nagħmlu laqgħat li jibdew fl-4:00p.m. u jibqgħu sejrin sad-9:00 p.m. biex kemm jista’ jkun neħilsu malajr. Ma nafx jekk it-Tlieta 25 u l-Erbgħa 26 ta’ Ottubru – għax irridu nagħtu avviż minn qabel lil min se jitla’ jixhed – humiex ġranet tajbin għalikom. 

ONOR. TONIO FENECH (Ministru tal-Finanzi, l-Ekonomija u Investiment): Jien se nkun imsiefer fuq laqgħa tal-ECOFIN.

THE CHAIRMAN: Mela nagħmluhom il-ġimgħa ta’ wara, jiġifieri fl-1 u t-2 ta’ Novembru.  Tistgħu f’dawk il-ġranet?  Jidher li hawn qbil għal dawn il-ġranet u għalhekk nistgħu niffissaw dawn id-dati.

Peress li waqt is-smigħ tax-xhieda jista’ jkun hemm xi punti legalistiċi li jitqanqlu anke minn xi avukat li jkun qed jassisti lil xi xhud, taqblu li jkun hawn l-Avukat Ġenerali min-naħa ta’ dan il-Kumitat biex inkunu nistgħu nieħdu l-parir tiegħu? 

ONOR. AUSTIN GATT: Jew rappreżentant tiegħu.

THE CHAIRMAN: Ovvjament, mhux se jiġi l-Avukat Ġenerali!  Mela nitlob lis-segretarja sabiex tinforma lill-Avukat Ġenerali ħalli jkun jista’ jibgħat lil xi ħadd mill-Uffiċċju tiegħu għal dawn il-laqgħat. 

Rigward il-lista tax-xhieda nkunu nistgħu niftehmuha bejnietna l-Membri tal-Kumitat. 

La m’hemmx materji oħra għad-diskussjoni, nirringrazzjakom tal-preżenza tagħkom. Illejla, kif għedtilkom fil-bidu, kienet sempliċiment proċedurali u lħaqna qbil kif nistgħu nimxu ‘l quddiem u allura l-Kumitat huwa aġġornat għal nhar it-Tlieta, l-1 ta’ Novembru 2011 fl-4:00 p.m.

Fis-7:26 p.m. il-Kumitat aġġorna. 

